
Efa vita batisa ve ianao?
Ry sakaiza malala isany,

Saika hiresaka aminareo momba ny Fanasan’ny Tompo aho, nefa misy lohahevitra iray tokony hodinihina alohan’izany: Efa vita batisa ve ianareo ?

Manan-danja tokoa izany fanontaniana izany. Hoy ny tenin’Andriamanitra: “Izay mino sy atao batisa no hovonjena” (Marka 16.16a). Ary ao amin’ny 1 Petera 3.21, dia lazaina momba ny batisa fa “mamonjy anareo koa ankehitriny … izay tenan’io tandindona io”. Raha bangoina, amin’ireo teny ireo sy amin’ny hafa koa, dia ny famonjena mifandraika amin’ny batisa no resahina.

Toa vaovao aminareo izany hevitra izany, ary toa mifanipaka amin’izay nosoratako taminareo momba ny hilàna ny fibebahana amin’Andriamanitra sy ny finoana an’i Jesoa Kristy mba ho voavonjy. Ny olana dia satria matetika, rehefa miresaka “famonjena”, dia ny hoe “mankany an-danitra” na “miova fo sy voavela heloka” no matetika ao an-tsaina. Nefa ao amin’ny Soratra Masina, dia misy hevitra hafa ihany koa ny hoe “famonjena”. Hita mazava tsara izany ao amin’ny Asa 2.40: “Aoka hovonjena ho afaka amin’ity taranaka maditra ity ianareo”. Eto, dia tsy mety mihitsy ny mandika izany amin’ny hoe “mankany an-danitra” na “mahazo famelan-keloka”.
Tsy misy ifandraisany amin’ny fankanesana any an-danitra ny batisa. Ny fifandraisantsika mandrakizay amin’Andriamanitra, ny toerana hisy antsika amin’ny mandrakizay, dia miankina amin’ny fiaikentsika heloka eo anatrehan’Andriamanitra sy ny finoantsika ny Tompo Jesoa. Tsy natao batisa mihitsy ilay jiolahy teo ambony hazo fijaliana, nefa dia nilazan’ny Tompo hoe: “Anio ianao dia hiaraka amiko any am-paradisa”. Ary tatỳ aoriana, dia an’alina ireo olona niova fo teo am-bavahoanan’ny fahafatesana ary lasa any amin’ny Tompo Jesoa, na dia tsy natao batisa velively aza.

Fa ho an’ny toerana misy antsika etỳ an-tany kosa, dia misy dikany lehibe ny batisa. Ny Jiosy izay nino ny teny nolazain’i Petera tamin’ny Pentekosta dia nanamarika tamin’ny batisa ny fisarahany tamin’ny vahoaka jiosy, izay mbola teo ambany fanamelohan’Andriamanitra, noho ny nandavany an’i Kristy. Izany fitsarana izany dia efa tanteraka tamin’ny fanafihan’ny miaramila romana notarihin’I Titosy tamin’ny taona 70. Nefa ny tenin’Andriamanitra dia mbola mihatra ihany amin’ny vahoakany amin’izao fotoana izao. Hianjera amin’ity tontolo izay meloka ity ny fahatezeran’ny lanitra. Ireo izay mino sy atao batisa dia misaraka amin’izao tontolo izao sy ny fanamelohana azy. Ny batisa izany no kisarisary maneho ny famonjena antsika ankehitriny, araka ny voalaza ao amin’ny 1 Petera 3.21.
Inona no dikan’ny batisa ?

Ny batisa dia nekena tamin’ny ankapobeny teo amin’ny Jiosy. Amin’ilay natao hoe batisan’ny proselyta, ny jentilisa iray dia nisaraka tamin’ny fireneny ka niaraka tamin’i Isiraely. Hitantsika maneho izany hevitra izany koa i Jaona Mpanao batisa. Nilaza izy fa efa akaiky ny fitsarana ny Jiosy (Lioka 3.7-9,16-20). Ireo izay nino ny teniny dia natao batisa ary nisaraka tamin’ny sarababem-bahoaka tsy nino. Nasain’ny Tompo Jesoa natao batisa Izy mba hahatonga azy ho isan’ireo Sisa tavela mino. Ny vavahady no nidirany tao amin’ny valan’ondry (Jaona 10.1-3).

Io hevitra io koa no ambara mazava amin’ny atao hoe batisa kristiana.

Ao amin’ny filazantsara araka an’i Matio, dia aseho ho toy ilay Mpanjakan’i Isiraely ny Tompo. Koa amin’izany, raha naniraka ny mpianany hitory ny teny Izy (Matio 10.5), dia nanao hoe: “Aza mandeha any amin’ny làlan’ny jentilisa, ary aza miakatra amin’izay tanànan’ny Samaritana, fa aleo mankany amin’ny ondry very amin’ny taranak’Isiraely”. 

Nandà ilay Mpanjakany i Isiraely. Koa dia nilaza ny Tompo fa ny “fanjakàn’ny lanitra” dia mbola tsy apetraka amin’ny voninahiny, fa mbola vonjimaika ihany, fanjakana izay tsy misy mpanjaka ary mbola ahafahan’ny fahavalo manampatra ny heriny ihany (Matio 13). Miaraka amin’izany anefa, dia milaza ny Tompo fa tsy tokony hoferana ho eo amin’i Isiraely ihany izany fanjakana izany: “Ny tanimbary dia izao tontolo izao”. “Ny mpamafy ny voa tsara dia ny Zanak’olona” (and 38, 37). Rehefa nolavina tanteraka sy nohombohana ny Tompo, dia namory ny mpianany tany Galilia, lavitra an’i Jerosalema, Izy. Teo no nanirahany azy ireo hanomboka hitory ny Filazantsara any amin’ny firenena rehetra. Izay rehetra mino izany Filazantsara izany dia tsy atao ho isan’ny Isiraely intsony, fa tsy maintsy atao batisa ho amin’ny  Ray sy ny Zanaka ary ny Fanahy Masina. Satria efa tonga ny fanjakana tamin’ny alalan’ny Tenan’ilay Mpanjaka, dia efa naseho mazava izany ny Telo Izay Iray, ka tsy misy làlan-kafa intsony hanatonana an’Andriamanitra (ny Telo Izay Iray). Nefa satria etỳ an-tany, dia tsy fantatra Andriamanitra raha tsy amin’ny alalan’ny Tompo Jesoa, dia milaza matetika ny Soratra Masina fa atao batisa amin’ny anarany ny mpino.
Atao batisa ho amin’ny Tompo Jesoa voahombo

Ny 1 Korintiana 10.2 dia mampiseho mazava ny dikan’ny hoe “manao batisa ho amin’i”. Ny dikan’izany dia hoe kambana amin’ny olona iray, atao mitovy toerana aminy. Ny Isiraelita dia natao batisa ho amin’i Mosesy tao amin’ny rahona sy ny ranomasina. Toy izany koa, isika dia atao batisa ho amin’ny Tompo Jesoa (Asa 19.5; etsetra). Nefa tsy atao batisa ho amin’ilay Tompo velona, efa nasandratra ho any an-danitra isika. Marina fa efa mray amin’io Tompo io isika. Ankehitriny isika dia efa afaka miombona Aminy, ary any amin’ny mandrakizay, dia hiara-hizara aminy izay rehetra hananany noho ny asa vitany teo ambony hazo fijaliana.
Nefa ity tontolo ity dia tsy mahalala Azy ho toy Ilay Nitsangana sy Nasandratra. Ny nahitany Azy farany, dia ilay nahafatesany teo amin’ny hazo fijaliana sy ny nandevenana Azy. Ho an’izao tontolo izao Izy, dia Ilay maty tamin’ny henatra teo ambony hazofijaliana sy nalevina, Ilay novonoiny.
Fa isika kosa efa nandray io Voahombo io. Efa nampahafantarin’Andriamanitra antsika fa tsy misy famonjena afa-tsy amin’ny anarany, dia ny anaran’ilay olona nolavina (Asa 4.11,12). Tamin’ny alalany no nahazoantsika famelan-keloka sy fiainana mandrakizay. Hiaraka aminy ho mandrakizay any amin’ny toerana misy Azy ao amin’ny voninahiny isika. Ankehitriny kosa isika dia miaina miaraka Aminy eo amin’ilay toerana nisy Azy tetỳ an-tany, dia ilay nolavina.

Ary mifanaraka amin’ny hevitr’Andriamanitra rahateo izany: “Raha miara-miaritra aminy isika mba hiara-manam-boninahitra aminy koa” (Romana 8 : 17).

Izao tontolo izao dia mitoetra eo amin’ilay ratsy avokoa (1 Jaona 5.19)

Noharian’Andriamanitra madio sy tsy mahalala ota i Adama. Nefa tsy nankatò an’Andriamanitra i Adama ka lasa mpanota. Nikambana ireo taranany mba ho lehibe, mba ho tonga mahery hanohitra an’Andriamanitra sy hanao izay tsy hahatanteraka ny ozona etỳ an-tany. Nanorina ny tanàna voalohany i Kaina. Ny taranany dia olona mpamorona, nanatsara ny fiainana. Farany, dia nikambana ny olona mba ho lehibe sy hanan-kery (Genesisy 11.4). Izany no niantombohan’izao tontolo izao, ny fiaraha-monina naorin’ny olombelona. Nikarakara io tontolo io Andriamanitra. Nampitandremany izy tamin’ny alalan’i Noa. Taorian’ny safo-drano, dia nanomboka zava-baovao indray Izy tamin’ny tany efa voadio. Rehefa nihodina taminy indray ny olona ka nanompo sampy, dia niantso an’i Abrahama Izy, niresaka taminy, nanokana ny ankohonany tsy hifangaro amin’ny firenena hafa, nanome azy ny didiny sy ny fitsipiny, nanao fanekem-pihavanana taminy ary nitondra azy ho any amin’ny taniny, dia ilay tanin’i Imanoela.
Fantatsika ny vokatr’izany. Nihodina tamin’Andriamanitra koa ny taranak’i Abrahama, na dia niresaka taminy aza Andriamanitra, tamin’ny fifehezany, tamin’ny mpitsarany, ny mpanjakany sy ny mpaminaniny.

Dia nirahiny indray ny Zanany. Te-hamela ny helok’izy ireo Andriamanitra ka nanolotra azy ny Tompo Jesoa ho Mpampihavana: “Andriamanitra ao amin’i Kristy no nampihavana izao tontolo izao taminy ka tsy nanisa ny fahadisoany” (2 Korintiana 5.19). Nefa tsy noraisiny ilay tànana natolotr’Andriamanitra, fa aleony nandà ny Tompo Jesoa. “Tsy tianay hanjaka aminay ilehio”  . Ny antony nanamelohana Azy dia satria Izy Zanak’Andriamanitra. Nohombohany Izy, ary mbola manampy trotraka ny fahadisoany koa ny namonoany Azy tamin’ny fomba mahatsiravina.
Teo amin’ny hazofijaliana, dia niara-nioko nanohitra ny Tompo izao tontolo izao. Tonga mpisakaiza i Heroda sy i  Pilato. Ny mpisoronabe sy ny mpanora-dalàna, izay fahefana ara-pivavahana lehibe indrindra teto an-tany, dia niombona tamin’ny Fanjakana Romana, izay fahefana sivily sy politika lehibe indrindra. Ny soratra teo amin’ny hazofijaliana dia natao tamin’ireo teny telo fantatr’izao tontolo izao tamin’izany fotoana izany. Notarihin’i Satana izy rehetra tamin’izany adiny tamin’Andriamanitra izany.

Teo amin’io hazofijaliana io no nampibaribariana ny toetr’izao tontolo izao; tsy ny toetr’ireo nanatrika ihany, fa koa ny toetry ny fiaraha-monina naorin’olombelona. Ny fahefana rehetra teo am-pelatanan’io fiaraha-monina io dia nampiasaina hiadiana tamin’Andriamanitra.

Tsy misy indrafo intsony ho an’izao tontolo izao. Tsy manana atolotra intsony Andriamanitra taorian’ny hazofijaliana. Tsy misy afa-tsy fanamelohana sisa, ary hotanterahan’Andriamanitra tsy ho ela izany, tsy misy famindram-po. Izany no ambaran’ny toko faha-6 ka hatramin’ny toko faha-20 ao amin’ny Apokalypsy.

Raha mbola tsy manatanteraka izany fitsarana izany Andriamanitra ankehitriny, dia satria mbola misy indrafo tiany omena ho an’ny olona. Izy ireo no asainy mibebaka sy ilazany hoe “Aoka ianareo hihavana Amiko !”.

Ny hazofijalian’i Kristy

Teo amin’ny hazofijaliana, dia am-pahatezerana no nijeren’Andriamanitra izao tontolo izao. Ahoana moa no tsy ho izany raha nahita ny fanimbazimbana sy ny fanalam-baraka nataon’ny olona tamin’ny Zanany Izy? Teto an-tany anefa, dia nisy ihany toerana iray azony nojerena amim-pitiavana sy fahafaham-po. Tsy inona izany fa ny hazofijaliana, sy Ilay voafantsika teo. Raha niombona izao tontolo izao sy izay rehetra niaraka taminy hanohitra Ilay teo ambony hazofijaliana, dia nampiseho Andriamanitra, fa tsy misy ihambahambana ny fiandaniny amin’ilay Voahombo.
Izany no zava-misy eto an-tany hatramin’ny hazofijaliana: ankilany, izao tontolo izao izay namono an’i Kristy, ary tsy mahalala Azy afa-tsy toy Ilay Voahombo sy Ilay nalevina, ary andaniny ny hazofijaliana sy ireo rehetra miray aminy. Mbola manolotra ny fahasoavany sy ny indrafony ho an’ny tsirairay ihany Andriamanitra, nefa amin’ny alalan’i Jesoa irery ihany. Natsangan’Andriamanitra tamin’ny maty Izy, ary nataony Tompo sy Kristy (Asa 2.36). Tsy misy voavonjy, izany hoe afaka amin’ny fitsarana, raha tsy mino ilay Voahombo sy mandray Azy ho Tompo. “Fa izahay kosa mitory an’i Kristy voahombo tamin’ny hazo fijaliana, dia fahatafintohinana amin’ny Jiosy ary fahadalana amin’ny jentilisa, fa amin’izay voantso kosa, na Jiosy na jentilisa, dia Kristy, Izay herin’Andriamanitra sy fahendren’Andriamanitra” (1 Korintiana 1.23, 24).
Fantatrareo izany ankehitriny fa ny Tompo Jesoa no hany làlana ahazoan’ny mpanota manatona an’Andriamanitra ary hahazoany famelan-keloka. Efa noraisinareo ho Tomponareo Izy. Ary hiombona aminy mandrakizay ianareo, ka hiara-handray anjara aminy amin’izay vokatry ny asany rehetra feno voninahitra teo ambony hazo fijaliana. 
Fa inona no dikan’izany amin’ny fiainana etỳ an-tany ? Midika izany fa manaiky ianareo fa tsy ara-drariny no nanomboan’izao tontolo izao ny Tompo, ary mihoatra noho izany aza: niala tamin’izao tontolo izao ianareo, ka lasa niandany tamin’ny Tompo Jesoa, ary lasa ankohonan’Andriamanitra; kanefa tsy maintsy ambara ampahibemaso izany. Tsy ampy ny manao izany ao am-po fotsiny. Tsy maintsy misaraka amin’izao tontolo izao koa ianareo etỳ ivelany. Toy izany, tsy ampy ho an’i Isiraely ny nialoka teo ambany ran’ny zanak’ondry, fa tsy maintsy niala tany Egypta koa ny vahoaka. Ary rehefa tafita ny Ranomasina Mena izy vao lazain’ny tenin’Andriamanitra hoe voavidy. Ary ao amin’ny 1 Korintiana 10, dia efa hitantsika fa ny fiampitana ny Ranomasina Mena dia tandindon’ny batisa.
Noho izany, ny batisa no hanambarantsika ny maha-kristiana antsika, ary hisokajiana antsika ampahibemaso ho mpiaraka amin’ny Tompo, izay nolavin’izao tontolo izao sy nohomboany. Izany no tena fanekem-pinoana ataon’ny olona, satria izany no fiaikena fa Tompo i Jesoa izay nohomboana: miandany Aminy ilay atao batisa, manohitra izao tontolo izao. “Tsy fantatrareo va fa na iza na iza isika no efa natao batisa ho amin’i Kristy Jesoa dia natao batisa ho amin’ny fahafatesany?” (Romana 6.3).
Andriamanitra izany, ao amin’ny fanjakany, dia mahita antsika toy ny efa tafavoaka teo amin’izao tontolo izao izay eo ambany fitsaràny, ka tonga eo ambany fahefan’ny Tompo iray Mpamonjy, namoy ny ainy, niharanan’ny fitsarana noho isika. Toerana tsy misy fanamelohana intsony izany, fa ny mifanohitra amin’izany, fanafahana amin’ny herin’ny ota, ny herin’izao tontolo izao, ny herin’i Satana ary ny lalàna. Izany no antony nilazan’i Ananiasy tamin’i Saoly hoe: “Mitsangàna, miantsoa ny anarany, ary aoka hatao batisa ianao ka hosasana ho afaka amin’ny fahotanao” (Asa 22.16). Mbola tsy voasasa tamin’ny fahotany aàry ve i Paoly? Raha ny amin’ny famonjena mandrakizay ho azy, amin’Andriamanitra, dia azo antoka izany. Raha maty talohan’ny nanaovana batisa azy izy, dia tsy isalasalana fa ho lasa tany an-danitra. Antsoin’i Ananiasy hoe rahalahy izy. Fa ny amin’ny fanjakàn’Andriamanitra etỳ an-tany, dia mbola tsy afaka ny fahotany. Amin’ny endrika ivelany i Paoly dia mbola anisan’izao tontolo izao ihany, izay iharan’ny fanamelohana.
Izany no ilazana ao amin’ny 1 Petera 3, fa ny tenan’ny tandindon’ny rano tamin’ny safo-drano, dia ny batisa, no mamonjy antsika ankehitriny. Toy ny nifindran’i Noa niala tamin’ny toerana eo ambany fanamelohana ka tonga tamin’ny toerana nahazo ny fankasitrahan’Andriamanitra (tany voadio) (Genesisy 8.21), tamin’ny niaretany ny rano tamin’ny safodrano, dia toy izany koa, amin’ny alalan’ny ranon’ny batisa izay manambara ny fanamelohan’Andriamanitra ny ota teo amin’ny hazofijaliana, no mahatonga antsika ampahibemaso ho eo ambany fifehezan’i Jesoa Izay maty, ary nahafa-po an’Andriamanitra. Izany koa no ilazan’i Petera ao amin’ny Asa 2 hoe: “Aoka hovonjena ho afaka amin’ity taranaka maditra ity ianareo. Ary izay nandray tsara ny teniny, dia natao batisa”.
Koa mbola mamerina manontany anareo aho hoe : efa vita batisa ve ianareo ?

Raha tsia, dia mbola tsy kristiana ianareo etỳ an-tany, satria tsy mbola niditra ho kristiana araka ny fomba tokana izay eken’ny tenin’Andriamanitra. Raha nahafantatra ny Tompo Jesoa ianareo, ho toy Ilay maty nahatonga anareo ho voavela heloka sy nahazo ny fiainana mandrakizay, Ilay hiara-miombona aminareo amin’ny voninahitra mandrakizay, tsy tianareo koa ve no hiara-dia aminy ampahibemaso etỳ an-tany? Na dia voazimbazimba sy hàlan’izao tontolo izao aza izany toerana izany?

Tamin’izay voalaza rehetra teo, dia tsy ny lafiny rehetra momba ny batisa akory no voalazako. Tsy noresahiko koa ny tombontsoa manokan’ny ray aman-dreny kristiana manolotra ny zanany hatao batisa. Nianina tamin’ny dikany voalohany ihany aho, izay lehibe indrindra.

Mirary soa ho anareo,
Ny rahalahinareo ao amin’ny Tompo, 

H.L.H.

